
ქ. თბილისი

საქართველოს იუსტიციის სამინისტროს სასჯელაღსრულების დეპარტამენტის ტუბერკულოზით დაავადებულ მსჯავრდებულთა სამკურნალო დაწესებულების დროებითი დებულების დამტკიცების შესახებ

„პატიმრობის შესახებ“ საქართველოს კანონის შესაბამისად, ვბრძანებ:
1. დამტკიცდეს საქართველოს იუსტიციის სამინისტროს სასჯელაღსრულების დეპარტამენტის ტუბერკულოზით დაავადებულ მსჯავრდებულთა სამკურნალო დაწესებულების დროებითი დებულება.

 2. ეს ბრძანება ამოქმედდეს გამოქვეყნებისთანავე.

რ. გილიგაშვილი

საქართველოს იუსტიციის სამინისტროს სასჯელაღსრულების დეპარტამენტის ტუბერკულოზით დაავადებულ მსჯავრდებულთა სამკურნალო დაწესებულების დროებითი დებულება


მუხლი 1. ზოგადი დებულებანი.

1. საქართველოს იუსტიციის სამინისტროს (შემდგომ _ სამინისტრო) სასჯელ​აღს​რუ​ლების დეპარტამენტის ტუბერკულოზით დ​ა​ა​​ვადებულ მსჯავრდებულ​თა სამკურნალო დაწესებულება (შემდგომ _ სამკურნალო დაწესებულება) არის სასჯელ​აღს​რულების დეპარტამენტის დაქვემდებარებაში არსებული სა​​მედიცინო ქვედანაყოფი. დაწესებულება ახორცი​ელებს სასჯელაღს​რუ​ლე​ბის და​წესებულებე​ბიდან გადაყვანილ ტუბერკულოზის სხვადასხვა ფორმით დაავადებულ მსჯავრდებულთა სა​მედიცინო მომსა​ხუ​რებას.

2. სამკურნალო დაწესებულების საქმიანობის სამართლებრივი საფუძვლებია საქართველოს კონ​სტიტუცია, „პატიმრობის შესახებ“ საქართველოს კანონი, „ჯანმრთელობის შესახებ“ საქართველოს კანონი, საქართველოს იუსტიციის სამინისტროსა და საქართველოს შრომის, ჯანმრთელობის დაცვისა და სოციალური უზრუნველ​ყოფის სამინისტროს შესაბამისი ნორმატიული აქტები.

3. სამკურნალო დაწესებულება აღჭურვილია სამედიცინო აპარატურითა და ინვენტა​რით, სა​მე​ურ​ნეო ნაგებობებითა და დამხმარე სათავსოებით, ტრანსპორტით. სამკურ​ნალო დაწესებულებას აქვს ბეჭედი და შტამპი საკუთარი დასახელების აღნიშვნით.

4. სამკურნალო დაწესებულების მატერიალურ ტექნიკური ბაზით, სამკურნალწამლო საშუალებებით, მედიკამენტებით, კვების პროდუქტებითა და სხვა აუცილებელი საშუალებებით მომარაგება ხორციელდება ცენტრალიზებული წესით საქართველოს იუსტიციის სამინისტროს შესაბამისი სამსახურის მიერ.


მუხლი 2. სამკურნალო დაწესებულების ამოცანები და ფუნქციები.

1. სამკურნალო დაწესებულების ამოცანებია:

ა) მსჯავრდებულთა კლინიკურ-დიაგნოსტიკური გამოკვლევების ჩა​ტა​რება;

ბ) მსჯავრდებულთა მკურნალობა;

გ) მსჯავრდებულთა სამედიცინო რეაბილიტაცია;

დ) მსჯავრდებულთა სამედიცინო-ამბულატორიული მომსახურეობა.

2. სამკურნალო დაწესებულების ფუნქციებია:

ა) მოქმედი კანონმდებლობის ფარგლებში ფთიზიატრიული პროფილის მაღალკვალიფიციური სამედიცინო დახმარება გაუწიოს დაწესებულებაში ჰოსპიტალიზებულ ავადმყოფებს;

ბ) სამკურნალო-დიაგნოსტიკური პროცესებისა და დაწესებულების მუშაობის მაჩვენებლების გაუმჯობესებისთვის აუცილებელ ღონისძიებათა დაგეგმვა და ცხოვრებაში გატარება;

გ) საქართველოს იუსტიციის სამინისტროსთან შეთანხმებით, სამედიცინო მომ​სა​ხუ​რების გაუმჯობესების მიზნით, ამყარებს და აფართოებს კავშირებს სამედი​ცინო დაწესებულებებთან და არასამთავრობო ორგანიზაციებთან, როგორც ქვეყ​ნის შიგ​ნით, ასევე ქვეყნის გარეთ;

დ) სამედიცინო ტექნოლოგიური პროცესების დამოუკიდებელი დაგეგმვა და გან​​ხორციელება _ ჯანდაცვის მსოფლიო ორგანიზაციის მიერ რეკომენდებული „DOTS”-ის სტრატეგიით გათვალის​წი​ნე​ბული ანტიტუბერკულოზური მკურნალობის სტანდარტებისა და ხარისხის სავალდებულო დაც​ვით.


მუხლი 3. სამკურნალო დაწესებულების უფლებანი და მოვალეობანი.

1. სამკურნალო დაწესებულება უფლებამოსილია:

ა) მონაწილეობა მიიღოს სახელმწიფო სამედიცინო საბაზო პროგრამის განხორცი​ელებაში, აწარმოოს კანონით ნებადართული სამედიცინო მომსახურეობის სა​ხე​ე​ბი;

ბ) აწარმოოს სამეცნიერო-კვლევითი სამუშაოები, მონაწილეობა მიიღოს და ჩაატა​როს სამეცნიერო-პრაქტიკული კონფერენციები;

გ) მოამზადოს მედიცინის მუშაკები საკუთარ ბაზაზე, ან მიავლინოს ისინი კვა​​ლი​​​ფიკაციის ასამაღლებელ კურსებზე ჯანდაცვის პროფილის სასწავლებ​ლებ​ში სა​თანადო ხარჯების ანაზღაურებით;

დ) საექიმო-შრომით კომისიაზე წარადგინოს დროებით ან მუდმივად შრომისუნარ​დაკარგული პირები შრომისუნარიანობის განსაზღვრის მიზნით;

ე) წარადგინოს იუსტიციის სამინისტროს სპეციალურ სამედიცინო კომისიაზე მძიმე და განუკურნებელი სენით დაავადებული ავადმყოფები, დაავადების სიმძიმის გამო პატიმრობიდან ვადაზე ადრე განთავისუფლების საკითხის გადასაწყვეტად დად​გე​ნილი წესით;

ვ) იუსტიციის სამინისტროს ხელმძღვანელობის ნებართვით სარეჟიმო-ოპე​რა​ტი​​უ​ლი მოთხოვნების მკაცრი დაცვით, უზრუნველყოს მძიმე ან ძნელად სადიაგნოსტიკო ავადმყოფების ჯანდაცვის სამინისტროს სპეციალიზებულ სამედიცინო დაწესებულებაში დროებით გადაყვანა, იმ მკურნალობის, ან ინსტრუმენტული გამოკვლე​ვების ჩატარების მიზნით, რისი საშუალებაც დაწესებულებას არ გააჩნია;

ზ) გარკვეული სამუშაოების ჩატარების მიზნით, მოიწვიოს სხვა სამურნალო და​წე​სებულებიდან ექიმი-სპეციალისტი ან მიავლინოს დაწესებულების სპეცი​ალის​ტი.

2. სამკურნალო დაწესებულება ვალდებულია:

ა) შეასრულოს სახელმწიფო შეკვეთა და იუსტიციის, ჯანმრთელობის დაცვის სამინისტროებსა და წითელი ჯვრის საერთაშორისო კომიტეტს შორის დადებული სამმხრივი ხელშეკრულების საფუძველზე დაწესებულებაში „DOTS”-ის სტრატეგიით გათვალის​წი​ნე​ბული ანტიტუბერკულოზური მკურნალობა ჩაუტაროს ავადმყოფ მსჯავრდებულებს;

ბ) უზრუნველყოს სასჯელაღსრულების დაწესებულებები სამედიცინო კონსულ​ტაციებით. 

გ) გაანალიზოს სისტემაში პატიმართა ტუბერკულოზით ავადობის, სიკვდილი​ა​ნობის, დაგ​ვი​ანებული ჰოსპიტალიზაციის შემთხვევები. მიღებული მონაცემების საფუძველზე იუსტიციის სამი​ნისტროს სამედიცინო დეპარტამენტთან (შემდგომში–სამედიცინო დეპარტამენტი) ერთად შეიმუშაოს მითითებები და რეკომენდაციები სამედიცინო ნაწილებისთვის;

დ) უზრუნველყოს დაწესებუ​ლე​​ბაში მაღალკვალიფიციური სპეციალისტების მიერ კონსულტაციების ჩატარება;

ე) უზრუნველყოს პაციენტთა სამედიცინო მომსახურება თანამედროვე სადიაგნოს​ტიკო აპარატურითა და ხელსაწყოებით, სამკურნალწამლო საშუალებებითა და მედიკამენტებით, სხვა შესაბამისი ინვენტარით;

ვ) დადგენილი წესით დროულად მიაწოდოს იუსტიციის სამინისტროს სამედიცინო დეპარტამენტს ინფორმაცია, სამკურნალო დაწესებულებაში სიკვდილიანობის, უბედური და განსაკუთრებული შემთხვევის, დაგვიანებული ჰოსპიტალიზაციისა და ინფექციურ დაავადებათა შესახებ;

ზ) სამკურნალო დაწესებულებაში განახორციელოს ავადმყოფთა შინაგანაწესის დაც​ვისთვის აუცილებელი სარეჟიმო ღონისძიებანი;

თ) დაწესებულების ნორმალური სანიტარული მდგომარეობის შენარჩუნების მიზ​ნით, სისტემატუ​რად ჩაატაროს ჰიგიენური ხასიათის ეპიდ. საწინაღმდეგო ღონისძიებანი (დაწესებულების ყოველდღიური და ყოველკვირეული გენერალური დასუფ​თავება, საყოფაცხოვრებო ნარჩენების დროული გატანა და ა.შ.). მკაცრი კონტროლი დააწესოს სასმელი წყლისა და კვების პროდუქტების ვარგისიანობაზე. სისტემატურად შეამოწმოს მსჯავრდებულთათვის მიმზადებული საკვების ხარისხი და ოდენობა, მათი მომზადების სანიტარულ-ჰიგიენური პირობები;

ი) საავადმყოფოს შიდა ინფექციის გამოვლენის ან გავრცელების შემთხვევაში განახორციელოს აუცილებელი ეპიდ. საწინააღმდეგო ღონისძიებანი კერის ლიკვიდაციის მიზნით.


მუხლი 4. სამკურნალო დაწესებულების სტრუქტურა.

1. სამკურნალო დაწესებულების სტრუქტურაშია:

ა) მიმღები განყოფილება ქირურგიული ბლოკით, ინტენსიური თერაპიისა და რეანიმაციის პალა​ტები;

ბ) სამკურნალო განყოფილებები;

გ) სამკურნალო დიაგნოსტიკური კაბინეტები;

დ) კლინიკური, ბიოქიმიური და ბაქტერიოლოგიური ლაბორატორიები;

ე) სამედიცინო არქივი;

ვ) პროზექტურა;

ზ) ადმინისტრაციულ-სამეურნეო ნაწილი;

თ) აფთიაქი.

2. სამკურნალო დაწესებულებაში ფუნქციონირებს სამკურნა​ლო-მაკონტრო​ლირებელი კომისია, პათოლოგ-ანატომიური კონსილიუმი, თანამ​შრომელთა თანამდებობრივი ინსტრუქციები და შრომი​თი განაწესი, სამკურნალო დაწესებუ​ლებისა და თანამშრომელთა მუშაობის პერსპექტიული გეგმა (კვარტალური, წლიური), ავადმყოფთა ქცევის წესები.


მუხლი 5. სამკურნალო დაწესებულების მართვა.

1. სამკურნალო დაწესებულების მუშაობას ხელმძღვანელობენ დაწესებულების დირექტორი და მთავარი ექიმი. დაწესებულების დირექტორი ინიშნება იუსტიციის მინისტრის მიერ სასჯელ​აღსრულების დეპარტამენტის თავმჯდომარის წარდგინების საფუძველზე.

2. სამკურნალო დაწესებულების მთავარ ექიმსა და სამედიცინო პერსონალს ნიშნავს საქართველოს იუსტიციის მინისტრი სამედიცინო დეპარტამენტის უფროსის წარდგინების საფუძველზე კანონმდებლობით დადგენილი წესით. მათ თანამდებობრივ სტატუსს, შრომის ანაზღაურების პირობებსა და წესს განსაზღვრავს საქართველოს იუსტიციის მინისტრი.

3. სამკურნალო დაწესებულების დირექტორი:

ა) საკუთარი კომპეტენციის ფარგლებში მართავს დაწესებულების საქმიანობას, განაგებს დაწესებულების ქო​ნებას;

ბ) სამკურნალო დაწესებულების დირექტორი სარეჟიმო პირობების გათვალისწინებით დაწესებულების სარეჟიმო–უსაფრთხოების თანამშრომლებს შორის ანაწილებს ფუნქციებს, აძლევს მათ მითითებებსა და განკარგულებებს;

გ) აკონტროლებს დაქვემდებარებული სტრუქტურული ერთეულების მოსამ​სახურეთა მიერ სამსახურეობრივი მოვალეობის შესრულებას, სამსახურეობრივი დისციპლინის მდგომარეობას; 

დ) შუამდგომლობს იმ სახსრების გამოყოფას, რომლებიც საჭიროა დაწესე​ბუ​ლე​ბის ამოცანების შესასრულებლად;

ე) პერიოდულად ისმენს მისდამი დაქვემდებარებული სტრუქტურული ერ​თე​უ​ლების უფროსების ანგარიშს მათ მიერ შესრულებული სამუშაოს თაობაზე;

ვ) სასჯელაღსრულების დეპარტამენტის ხელმძღვანელობას წარუდგენს ან​გარიშს გაწეული მუშაობის შესახებ; 

ზ) საკუთარი კომპეტენციის ფარგლებში ხელს აწერს ან ვიზას ადებს დაწესებულებაში მომზადებულ დოკუმენტებს.

4. სამკურნალო დაწესებულების მთავარი ექიმი:

ა) უზრუნველყოფს პაციენტებისთვის მაღალკვალიფიციური სპეციალიზირებული ფთიზიატრიული პროფილის სტაციონარული დახმა​რების ორგანიზა​ციას;

ბ) სამკურნალო-დიაგნოსტიკური პროცესების დახვეწა-განვითარებისთვის შეიმუშა​ვებს დაწესებულების მუშაობის პერსპექტიულ წლიურ გეგმას, ატარებს ქმედით ღონისძიებებს მათ შესასრულებლად. განიხილავს და ამტკიცებს სამკურნალო დაწესებულების სამედიცინო პერსონალის მუშაობის კვარტალურ და წლიურ პერსპექტიულ გეგმებს

გ) ორგანიზაციას უწევს და ატარებს დილის საექიმო კონფერენციებს, კონსილიუმებს, სამკურ​ნალო განყოფილებებში გეგმიურ და ღამის საექიმო შემოვლებს, არე​გუ​ლი​რებს და აკონტროლებს ავადმყოფთა სამკურნალო დაწესებულებაში მი​ღე​ბისა და გაწე​რის საკითხებს;

დ) სამედიცინო დეპარტამენტს განსახილველად წარუდგენს ავადმყოფთა დაგვიანებული ჰოსპიტალიზაციის, უეცარი სიკვდილის, არაკვალიფიციური სამედიცინო დახმა​რე​ბის შემთხვევებს, უზრუნველყოფს წითელი ჯვრის საერთაშორისო ორგანიზაციასთან და ტუბერკულოზთან ბრძოლის ეროვნულ პროგრამასთან ურთიერთობას;

ე) ანალიზს უკეთებს და სამინისტროს სამედიცინო დეპარტამენტს დადგენილ ვა​და​​ში წარუდგენს სამედიცინო დაწესებულების მუშაობის, კვარტალურ-წლიურ მა​ჩ​ვენებლებსა და ანგარიშს. ყოველკვარტალურად ინფორმაციას აწვდის სამი​ნისტროს ხელმძღვანელობას დაწესებულების სამედიცინო ტექნიკით, სამკურნალ​წამლო საშუალებებით მომარაგების საქმეში არსებული მდგომარეობის შე​​​სა​​ხებ, წარადგენს მოთხოვნას არსებული დეფიციტის მითითებით;

ვ) ატარებს ღონისძიებებს დაწესებულების ნორმალური სანიტარულ-ჰიგიენური მდგო​​​მარეობის შენარჩუნების მიზნით. ხელმძღვანელობს დაწესებულებაში ეპიდ. საწინააღმდეგო ღონისძიებების გატარებას;

ზ) აკონტროლებს სამედიცინო დოკუმენტაციის, სააღრიცხვო ჟურნალების წარმოებას, არქივში მათი შენახვის წესსა და ვადებს;

თ) უზრუნველყოფს დაწესებულებების სამედიცინო პერსონალის მივლინებას კვალი​ფიკაციის ამაღლების მიზნით ჯანდაცვის პროფილის სასწავლებლებსა და სა​მე​დიცინო დაწესებულებებში;

ი) სისტემატურად აწვდის ინფორმაციას სასჯელაღსრულების დაწესებულებების სამედიცინო ნაწილების თანამშრომლებს, ფტიზიატრიულ დაავადებათა მკურნალობის, პროფილაქტიკის, დიაგნოსტიკის ახალი მეთოდების შესახებ;

კ) უზრუნველყოფს კავშირს სამკურნალო დაწესებულებასა და სამედიცინო ნა​წილებს შორის;

ლ) შეიმუშავებს შინაგანაწესს, რომლითაც განისაზღვრება სამკურნალო დაწესებუ​ლების განყოფილების უფროსების, პასუხისმგებელი ექიმებისა და სამედიცი​ნო პერსონალის მოვალეობანი;

მ) უფლებამოსილია დააყენოს საკითხი სამედიცინო პერსონალის წახალისე​ბის ან მათთვის დისციპლინური პასუხისმგებლობის ზომის გამოყენების შესახებ;


მუხლი 6. სამკურნალო დაწესებულების დაფინანსება.

1. სამკურნალო დაწესებულება წარმოადგენს სახელმწიფო ბიუჯეტის დაფინანსება​ზე მყოფ ორგანიზაციას და ფინანსდება იუსტიციის სამინისტროსთვის სა​ხელ​მ​წიფო ბიუჯეტიდან გამოყოფილი ასიგნებების ფარგლებში.

2. კანონმდებლობის შესაბამისად, სამკურნალო დაწესებულებას უფლება აქვს მიიღოს შემოწირულობანი და დახმარებები.

3. სამკურნალო დაწესებულების ხარჯთა ნუსხასა და საშტატო განრიგს ამტკიცებს საქართველოს იუსტიციის მინისტრი.


მუხლი 7. სამკურნალო დაწესებულების ლიკვიდაცია.

სამკურნალო დაწესებულების რეორგანიზაცია ან ლიკვიდაცია ხორციელდება მოქმედი კანონმდებლობის შესაბამისად.


მუხლი 8. დასკვნითი დებულებანი.

ამ დებულების გაუქმება, მასში ცვლილებისა და დამატებების შეტანა ხორციელდება საქართველოს იუსტიციის მინისტრის ბრძანებით.  

